
Harz al laezh?
Abaoe meur a sizhun emañ an European Milk Board, un aozadur hag a vod ouzhpenn 100000 produer laezh eus pevarzek Stad en Europa, o stourm evit kreskiñ priz al litrad laezh paeet d'ar gouerien gant al laezherien c’hreantel. Brudet o deus mennozh un "harz gwerzhañ laezh" dre Europa: perzhidi ar stourm a chomfe hep gwerzhañ o danvez, profet e vefe d'an dud kentoc'h. Fellout a ra da EMB e vefe prenet 400€ ar 1000 litrad laezh digant ar gouerien, e-lerc'h 280€ hiziv, hag e vefe miret ar c’hotaioù war ar produiñ laezh, emañ Kumuniezh Europa war var da nullañ. Hiziv e vo bodet Kuzul Ministred Europa al Labour-douar. Heuliet e vo a-dost an traoù gant ar gouerien. Ma n'afe ket an divizoù war an tu a fell dezho e c'hellfe harz al laezh bezañ boulc'het a-benn diriaou. Start eo gouzout pet produer laezh a gemerfe perzh. Kalz a stokoù zo bepred gant al laezherien ouzhpenn-se, ret e vefe d'an harz padout e-pad pell a-walc'h evit lakaat ar c’hreanterien diaes.
Endro

Tck Tck : ul luskad evit an hin
A-benn 100 devezh bremañ en em gavo kendalc'h Kopenhagen diwar-benn an hin. Hennezh a stalio ar reolennoù a heulio re Kyoto en amzer. Ouzh ar stern emañ neuze ar c'hevredigezhioù etrebroadel evit gwaskañ kement ha ma c'hellont war ar gouarnamantoù a-benn ma kemerfent divizoù kreñv d'ar mare-se. Ma ne vez ket digresket a-walc'h ar c'hementadoù CO2 da ezteurel e c'hellfe an disoc'h bezañ mantrus evit ar bed. Er c'hontrol ez eo ar c'hendalc'h-mañ un degouezh evit degas ur redi a zoujañs er bed a-bezh. En em vodet int, ha lañset Ultimatom an hin, gant ul luskad-kelaouiñ anvet Tck tck (tik-tak-tik-tak). Oxfam, Greenpeace, WWF, hag ur bern kevredigezhioù all, a zo holl strollet evit prientiñ ar c'hendalc'h. Ur bern oberoù a reont er mare-mañ hag ezhomm o deus eus hon sikour. Ar strollad etrebroadel Avaaz, a grog da vezañ brudetoc'h-brudetañ gant an oberoù ramzel a gas da benn, a zo o prientiñ ul luskad bedel bras-kenañ ha trouzus-tre a-benn an 21 a viz Gwengolo. Hiziv muioc'h evit atav eo poent en em ditouriñ ha kemer perzh.

M.M.
Sinadeg veur ha titouroù : http://www.copenhague-2009.com/
Lec'hienn al luskad-kelaouiñ : http://tcktcktck.org/
Titouroù war lec'hienn Greenpeace : amañ, amañ, hag amañ
Lec'hienn Avaaz : http://www.avaaz.org/fr/
Arzoù
Peder arzourez yaouank e Felger

Digwener e vo kinniget un diskouezadeg nevez e Felger, e palier arz a-vremañ Couvent des Urbanistes. Roet ez eus bet "kartenn wenn" da beder arzourez yaouank, Claire Daudin, Marie Hurault, Aline Morvan ha Nathalie Stanguennec. Savet o deus o oberennoù diwar an temoù-mañ: an tiriad, an dilhad hengounel, ha diheñchañ ar c'hodoù sokial. Disoc'h o labour en deus aloubet diabarzh ar palier kenkoulz ha diavaez ar gouent.
D'ar Gwener 11 a viz Gwengolo, da 6e30 noz e vo lidet digoradur an diskouezadeg. War ar plas e vo an arzourezed, hag un arvest ispisial a vo sevenet ivez... Padout a raio an diskouezadeg betek ar 24 a viz Here 2009.

Palier arz a-vremañ Couvent des Urbanistes

25 straed ar C’hazarn, 35300 Felger, pgz: 02 99 94 30 05

galerie-des-urbanistes@wanadoo.fr
www.galeriedesurbanistes.com
Sportoù

Tennis: lañs Andy Roddick torret gant John Isner
Boulc’het en doa ar Stadunanat Andy Roddick US Open Flushing-Meaddows fiziañs ennañ. Trec'h e oa bet en tournamant-se e 2003, ha deuet e oa a-benn da dizhout peder gwech ar Gourfenn e-kerzh ar Grand Chelem. Dec'h e oa bet harzet gant e genvroad John Isner, 55vet c'hoarier ar Bed, 7-6 (3), 6-3, 3-8, 5-7, 7-6 (5). Ur souezhadenn e oa bet da vat. Ar wech kentañ e oa da John Isner tizhout an eizhvedenn-gourfenn en un tournamant meur. Kuitaet en doa bewech tournamantoù ar Grand Chelem er c'hentañ troiad evit poent. Er c'hrogad a zeu e vo e-tal ar Spagnol Fernando Verdasco, ha klask a raio gounit e blas er c'hard-gourfenn. Ne oa ket bet gwelet John Isren o c'hoari war an tachennoù tennis e-pad tri miz a-raok an hañv, klañv ma oa gant ar mononukleoz. Gant e drec'h war Roddick ez eo sur chom en Top 50 er renkamant bedel a zeu.
Sinema

Inglourious Basterds

Stadoù-Unanet Amerika - 2008.

Seveniñ : Quentin Tarantino

E 1941, en un tu bennak war ar maez e Frañs, e vez drouklazhet ar familh yuzev Dreyfus gant ar c’horonal Hans Landa. Shosanna, ar verc’h a zeu a-benn da dec’hout.

E-keit-se emañ al letanant Aldo Raine o sevel ur strollad soudarded yuzev amerikan evit lazhañ nazied. Gant sikour ar Saozon hag un aktourez alaman e prientont an "Operation Kino" a-benn lazhañ Hitler, Goebels ha reoù all. Hag er sal sinema perc’hennet gant Shosanna e c’hoarvezo an traoù…

Skeudennoù brudañ ar film a seblante feuls-tre. A-benn ar fin, n’eo ket ken spontus-se (evit ur film savet gant Tarantino). Traoù a zo d’ar film neuze, evel kaozeadennoù hir-tre met saourus alies. Adkavet e vez doare Tarantino da seveniñ gant disheñvelderioù memes tra. Tuoù gwellañ ar film a zo e gasting, bamus, ha pegen kreñv eo karantez ar sinema ennañ. Ur blijadur evit karourien an arz-mañ. Un dra blijus all: pep tudenn a gaoze e yezh. Ar C’hallaoued a gaoze galleg etrezo, an Alamaned alamaneg hag all... Na pegen ral eo evit ur film amerikan! A-benn ar fin, n’eo ket ar strollad "Basterds" an dedennusañ, met kentoc’h ar reoù all. N’eo ket grevus avat. An hegasusañ? Frazenn ziwezhañ ar film, a c’haller kavout fentus, met a ziskouez ivez pegen pounner e c’hall bezañ "QT" pa fell dezhañ bezañ...

G.L.
Kastell Nosflaeriatus

Emañ aozerien al lec'hienn KerAvon.com o paouez kinnig rann gentañ un heuliadenn filmouigoù bevaat, anvet Kastell Nosflaeriatus. Sed amañ skrid-kinnig an abadenn gant ar sevenerien: "Gant ur muzuliad a fent du doare ar Familh Addams ha pennadoù-kaoz eeun ha rust emañ an abadenn-se o tont war al leurenn. Kregiñ a ra an abadenn gentañ gant ar paour-kaezh Arbogast, ur sorser-termaji en desped dezhañ, a zo o klask ul lojeiz a-benn tommañ e revr dezhañ ! Siwazh dezhañ ne droio ket an traoù war e du ha buan a-walc'h e vo trapet ar paour-kaezh truchon ba’ e drap: gopret e vo e-giz lakez pa krede dezhañ bezañ degemeret e-giz ur sorser bras hag ober teil tomm a-hed an deiz! War an ton-se e krog an heuliadenn Kastell Nosflaeriatus, gant ar spi e teuio e-maez abadennoù all a-benn nebeut a-benn goût petra a vo graet deus ar paour-kaezh Arbogast ha dizoloiñ peurrest an tiegezh, pep hini deuzoute ken trelatet hag ar re all!". Tu zo deoc'h da vont da welet ar filmig gant al liamm amañ-dindan.

Sellet ouzh Kastell Nosflaeriatus war lec'hienn KerAvon: http://www.keravon.com/abadennou/
Sonerezh ha levrioù
Sonerezh post-punk

"No future" evel ma huche Johnny Rotten? Ket kement-se, evel ma respontas kalz sonerien etre 1978 ha 1984. Goude diskar ar sonerezh punk (hag an unwisk chupenn lêr – ki – kribenn – bier marc'had-mat a yae da-heul) e fellas da dud zo gwelout pelloc'h evit beg o botoù Doc Martens. Azalek 1978 e stagas neuze strolladoù breizhveuriat zo gant ur seurt sonerezh levezonet gant an hini punk ha gant luskadoù koshoc'h: rock arzel (The Velvet Underground, Roxy Music) ha krautrock (Kraftwerk, Can) dreist-holl met ivez funk ha disko. 

Ma felle d'an arzourien-se chom distag diouzh krabanoù an tiez-embann pladennoù bras (evel ar bunked) ec'h asantjont sevel tonioù luzietoc'h hag ec'h implijjont kenaozerien, ar pezh ne oa ket aotreet gant paotred 1977. Neuze e tiwanas ul luskad dedennus-kenañ dre ma oa ken ledan hag ar stêr Tavoez: trawalc'h selaou Joy Division, PIL, Bush Tetras ha Devo evit kompren pegen liesseurt e oa ar sonerezh post-punk. Gant Simon Reynolds e vez renket ivez strolladoù evel Depeche Mode el luskad.

Ma padas al luskad betek 1984 e voe unan eus gwrizioù ar re a zeuas da-heul: lo-fi, sonerezh industriezh, sonerezh baggy ha shoegaze. Er bloavezhioù diwezhañ e teuas war wel ivez kalz strolladoù levezonet gant ar sonerezh post-punk, evel Bloc Party, Editors pe Interpol.

R.M.

Evit kaout un tañva:

Joy Division – Closer

The Fall – This Nation's Saving Grace

The Cure - Seventeen Seconds

PIL – Second Edition

Wire – 154

Evit gouzout pep tra:

Rip It Up and Start Again - Simon Reynolds – embannet gant Allia

Muioc'h a sonerezh post-punk :

http://totallywiredbysimonreynolds.blogspot.com/
http://www.movementproductions.net/
http://www.lastfm.fr/tag/post-punk
http://www.allmusic.com/cg/amg.dll?p=amg&sql=77:2636
Er bloaz-mañ e kinniger ur wech ar miz ul luskad a-bouez en istor ar sonerezh amplaet

Pemdez
Distro Mouchig-dall a-benn Dimerc'her!
D'an 9 a viz Gwengolo diouzh ar beure, war-dro 8e30, e c'hello ar vugale adkavout Riwal ha Goulwena evit boulc'hañ bloavezh nevez Mouchig-dall. Leun a dresadennoù-bev, c’hoarioù, sketchoù, kelfilmoù a vo kinniget adarre... ha yoga ivez! E-touez an nevezintioù er bloaz-mañ:

Yooga, a ginnigo bewech ur veaj e bed ar c’hontadennoù hag ar mojennoù. Ur boelladenn yoga a yelo da heul, simpl ha distanus.

Selaou ‘ta, un heuliad evit dizoleiñ familhoù ar benvegoù sonerezh. Petra a glever aze? Ur benveg-kerdin? Ur benveg-c’hwezh? Pe ur benveg-tos? Ur strobineller a sikouro da zivinout tamm-ha-tamm peseurt benveg eo...
Un dro d’ar zoo, e hini Pont-Skorf er bloaz-mañ. A bep seurt loened a vo tu ober anaoudegezh ganto, evel al likaoñ, pe c’hoazh ar c’hazh-manul, a-drugarez da zisplegadennoù ar vugale a vo oc’h ambrougiñ ar sellerien.

Fablennoù a-hed hag a-dreuz, Istorioù a-vremañ awenet gant fablennoù Jean de la Fontaine.
An douar gwelet gant Alban. Ur peskig fri-furch a flap gant an Douar eo Alban. Gantañ e tizoloer pinvidigezhioù hon flanedenn. Ar c’haozeadennoù etrezañ hag an Douar a zo un doare estonus da c’houzout hiroc’h diwar-benn luc’hskeudennoù Yann Arthus Bertrand hag e heuliad La Terre vue du Ciel.
Evit gouzout hiroc'h:

http://www.france3.fr
Deiziataer 2010, brezhoneg-tout!

Goude ur bloavezh ehan en deus Pol Brezhoneg Skol an Emsav embannet un deiziataer hollvrezhonek adarre evit 2010.

Adkavet e vo ar stumm klasel a blije d’an dud. 17cm uhelder ha 9cm ledander, gant ar skrid a-led. En ur golo plastik du ha gwenn e vo kavet an deiziataer, pevar liv penn-da-benn, hag en e gichen ur c’harnedig all hag a c’hallo bezañ miret a vloaz da vloaz, ennañ roll kumunioù Breizh .
Ur benveg talvoudus evit ober gant ar brezhoneg bemdez!

Kas ur chekenn 12€ da:

Skol an Emsav, 25 straed Pierre Martin, 35000 Roazhon.
Evit gouzout hiroc'h: 02 99 38 75 83 pe sae.bzh@wanadoo.fr

Lennit Bremañ Gwengolo 2009!
Gwarez ar yec'hed er Stadoù-Unanet, manifestadegoù Iran, kammedoù kentañ ur gannadez europat er Parlamant, bezin glas diellfennet gant servijoù ar Stad c'hall, heuliadoù "Saga Brittia" hag "Istorioù Breizh"... Kaoz zo eus an holl draoù-se hag eus traoù all c'hoazh e-barzh niverenn Bremañ Gwegolo 2009.

An teuliad zo gouestlet er miz-mañ da ouelioù an hañv. Ur sell dre vras war an niver a dud bet o oueliañ e Breizh en hañv-mañ, met ivez ur taol lagad spisoc'h war an Erer Kozh, Astropolis, Hent ar Rock, Gouel ar Filmoù e Douarnenez...  Kavet e vo ivez ur pennad-kaoz gant Lou Millour, kenurzhierez evit Radio Kerne, zo bet o troiata er festivalioù a-hed an hañvezh.  
Bep miz, abaoe 1980, e kinnig ar gelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.
Embannet gant Skol an Emsav (4,5€ an tamm)

E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h : www.breman.org
